Врз основа на член 52, став 1, алинеа 23 од Законот за високото образование и член 37 алинеа 17 од Статутот на Првиот приватен универзитет – ФОН во Скопје, Сенатот на Универзитетот на седницата одржана на 05.12.2014 година го донесе следниот:   

Правилник

за условите, критериумите и правилата за запишување 

и студирање на прв и втор циклус универзитетски студии

(пречистен текст)

Член 1

Со овој Правилник се утврдуваат условите и критериумите за запишување и студирање на прв и за втор циклус студии на Првиот приватен универзитет – ФОН во Скопје (во натамошниот текст Универзитет). 

Член 2

На Универзитетот се запишуваат редовни и вонредни студенти со самофи​нансира​ње на студиите. 

Висината на школарината и условите за нејзино плаќање ги пропишува Управ​ниот одбор на Универзитетот. 

На Универзитетот се запишуваат државјани на РМ кои образованието го завр​шиле во РМ; иселеници и државја​ни на РМ кои целокупното обра​зование го за​вршиле во странство; државјани на РМ кои дел од средното образование завршиле во стран​ство; студенти странски државјани; студенти со завршено високо или вишо обра​зова​ние на високообразовни установи во РМ и странство. 

Државјанин на РМ или странски државјанин кој го завршил претходното обра​зование или дел од образованието во странство може да запише студиска програма ако му се признае стекнатата странска диплома за образовната подготовка, со​гласно позитивните законски прописи на РМ. 

Член 3
Вкупниот број на студентите кои можат да се запишат на Универзитетот се оп​ределува според капацитетот утврден со решението за акредитација на студиските програми на организационите единици (факултетите) во состав на Универзите​тот. 

Бројот на студентите не може да биде поголем од бројот утврден во решението за акредитација. 

Право за пријавување и право на упис 
Член 4

Право за пријавување за упис на прв циклус академски и стручни студии има лице кое положило државна матура или меѓународна матура. 

Право за пријавување за упис на прв циклус студии, после првиот уписен рок имаат и лицата кои положиле училишна матура во гимназиско образование или завр​шен испит по завршено соодветно стручно средно образование со четиригодишно тра​ење. 

Средношколските програми, како и листата на предмети кои се соодветни за упис на факултетите во состав на Универзитетот се дадени во Анекс 1, кој е соста​вен дел на овој Правилник. 

Право на пријавување  за  упис  на  прв  циклус  имаат  и  кандидати  кои завршиле  средно 

образование пред учебната 2007/2008 година и кои не полагале државна матура.


По исклучок, за упис можат да се пријават и лица без предходно завршено соодветно образование, доколку се работи за исклучително надарени лица за кои може да се очекува дека и без завршено предходно образование успешно ќе ги завршат студиите.


Согласност за запишување на кандидати од предходниот став дава Конкурсната комисија на Универзитетот по предходно мислење на Конкурсната комисија на факултетот на кој кандидатот конкурира за упис.
Член 5
Право на упис во прва година на студии кандидатот стекнува согласно со усло​вите и критериумите утврдени во Конкурсот за упис на студенти, а според постигна​тите поени во процесот на селекција. 

Кандидатот кој остварил право на упис, но во предвидениот (огласениот) рок не го извршил упис, го губи правото за стекнување статус на студент. Во тој случај, правото за упис го стекнува следниот кандидат на ранг листата кој претходно не заземал место во рамките на одобрената квота за упис на студенти. 

Член 6
Странските државјани можат да се запишуваат на студии на Универзитетот. 

Странските државјани и лицата без македонско државјанство имаат право на упис на студии под еднакви услови како и македонските државјани. 

Странски државјанин може да се запише на Универзитетот ако е здравствено осигурен. 

На прва година на Универзитетот може да се запише неограничен број канди​дати – странски државјани, во рамки на акредитираната квота.
Член 7
На студиски програми од втор циклус на универзитетски студии може да се запишат лица кое завршиле соодветни студиски програми од прв циклус. 

Студиските програми од прв циклус кои се соодветни за упис на одделни студи​ски програми од втор циклус се дадени во Анекс 2, кој е составен дел на овој Правил​ник. 

На студии од втор циклус можат да се запишат и кандидати кои имаат завршено други студиски програми, за кои се определуваат дополнителни услови за упис. 

Дополнителните услови од став 3 од овој член се утврдуваат со студиската про​грама или истите ги определува наставно – Научниот совет на факултетот на кој се реа​лизира студиската програма. 

Конкурс за упис на студии

Член 8
Конкурсот за првиот циклус на студии го утврдува и го објавува Ректорската управа на Универзитетот, по добиена согласност од Управниот одбор на Универзитетот. 

Конкурсот за упис на студии од прв циклус се објавува најмалку пет месеци пред почетокот на следната академска година. 

Конкурсот за прв или втор циклус на студии ги содржи:

· името на Универзитетот и неговата адреса;

· називот на студиската програма;

· местото на изведување на студиската програма;

· условите за упис, утврдени со акт на Универзитетот;

· бројот на слободни места за запишување;

· критериумите за селекција;

· претходното завршено образование;

· постапките и роковите за пријавување и запишување.

Конкурсот за вториот циклус на студии го утврдува и  го  објавува  Ректорската  управа  на 

Универзитетот, по добиена согласност од Управниот одбор на Универзитетот. 

Конкурсот за упис на студии од втор циклус се објавува најмалку еден месец пред почетокот на наставата на тој циклус на студии. 

Пријава за конкурирање
Член 9
Кандидатот е должен да поднесе пријава за конкурирање за упис на студии до денот утврден во Конкурсот. 

Во пријавата кандидатот мора да ја наведе студиска програма за која конкурира и дали конкурира за упси на редовни или на вонредни студии. 

Покрај пријавата, кандидатот е должен да ги приложи сите документи утврдени во Конкурсот. 

Постапка за селекција
Член 10
Универзитетот ја утврдува постапката за селекција на кандидатите за упис на начин кој гарантира рамноправност на сите кандидати без оглед на раса, боја на кожа, пол, јазик, вера, политичко или друго уверување, етничко, национално или социјално потекло, имот, раѓање, општествена положба, инвалидност, сексуална ориентација и возраст.

Универзитетот ги утврдува критериумите врз основа на кои се врши селекци​јата и изборот на кандидатите за упис. 

Наставно-научниот совет на носителот на студиската програма ги одредува еле​ментите кои се значајни за студиската програма во постапката за селекција на кандида​тите.

Наставно-научниот совет во согласност со условите за упис предвидени со Кон​курсот за упис на нови студенти на Универзитетот, може да донесе одлука за посебни услови за упис на студиските програми кои ги изведува, а кои услови се составен дел на кон​курсот за упис на нови студенти.

Конкурсни комисии  
Член 11
Подготовката и реализацијата на Конкурсот за упис на нови студенти ги спро​ве​дува Универзитетска конкурсна комисија. 

Универзитетската конкурсна комисија ја сочинуваат по еден наставник од секоја единица во состав на универзитетот и проректорот за настава. Проректорот за настава, по функција, е претседател на Универзитетската конкурсна комисија.
Членовите на Универзитетската конкурсна комисија, по предлог на факултетите во состав на Универзитетот, ги избира Ректорската управа.
Во работата на Комисијата учествуваат претставници од стручните служби на Универзитетот, без право на одлучување. 

Административно-техничката поддршка на Универзитетската конкурсна коми​сија ја врши Службата за студентски прашања на Универзитетот.

Член 12
Универзитетската конкурсна комисија:

1. по предлог на единиците на Универзитетот, ги утврдува критериумите врз основа на кои се врши селекцијата и изборот на кандидатите за упис;

2. изготвува упатство за реализација на Конкурсот за упис на нови студенти; 

3. ја следи реализацијата на конкурсот, расправа по приговори на студентите и донесува одлуки.

Универзитетската конкурсна комисија одлучува со гласање по принципот на просто мнозинство. 

По завршувањето на роковите за упис на нови студенти предвидени во конкур​сот, комисијата изготвува извештај за резултатите од уписот на студентите и го доста​вува до Ректорската управа на Универзитетот. 

Член 13
Факултет при Универзитетот, која има студиска програма за која е распи​шан конкурс за упис на нови студенти, должен е да формира Факултетска конкурсна коми​сија.

Факултетската конкурсна комисија брои 3 членови и тоа: два наставника и еден соработник. 

Членовите на факултетската конкурсната комисија ги избира Наставно –науч​ниот на фа​култетот. 

Факултетската конкурсната комисија се грижи за реализација на по​стап​ката за пријавување и селекција на кандидатите, во согласност со одредбите содр​жани во Уни​верзитетскиот конкурс за упис на нови студенти. 

Факултетската конкурсна комисија расправа по приговорите на канди​датите за упис и доне​сува одлуки. 

Факултетската конкурсна комисија има обврска тековно да доставува податоци за текот на постапката за пријавување, селекција и упис на нови студенти до Универзи​тетската конкурсна комисија.  

Факултетската конкурсна комисија има обврска да подготви извештај за резул​татите од уписот кои ги доставува до Наставно-научниот односно научниот совет на единицата.

Право на приговор
Член 14
Кандидатот има право на приговор за исправноста на постапката за селек​ција на кандидатите, што го доставува до Факултетската конкурсна комисија на факул​те​тот кој е носител на студиската програма за која конкурирале. Приговорот се поднесува во рок од 24 часа од објавувањето на резултатите на огласната табла. 

Факултетската комисијата е должна да го разгледа приговорот на кандидатот во рок од 24 часа од неговото поднесување. 

Доколку Факултетската конкурсна комисија не може да донесе одлука по однос на одреден приговор, истиот го поднесува до Универзитетската конкурсна комисија. 

Кандидатот чиј приговор се разгледува од страна на Факултетската кон​курсна ко​мисија, во случај да не е задоволен со донесената одлука има право, во рок од 24 часа од истакнување на одлуката на комисијата, да достави приговор до Универ​зитетската конкурсна комисија. 

Универзитетската конкурсна комисија е должна да го разгледа приговорот на кандидатот, во рок од 24 часа од неговото поднесување. 

Одлуката на универзитетската конкурсна комисија е конечна.

Стекнување статус на студент
Член 15
Статус на студент, а со тоа и член на академската заедница се стекнува со запи​шувањето на прв, втор или трет циклус на студии на Универзитетот. 

Статусот на студент се докажува со студентска легитимација. 

Студентот ја запишува студиската година по предмети/модули, семестри или трисеместри во индексот. 

Студентите можат да се запишат како редовни и вонредни. 

Редовни студенти се оние кои студираат според програма која се базира на пол​но работно време. 

Вонредни студенти се оние кои студиската програма ја следат преку дел од ра​ботното време (покрај работа или друга активност која има потреба од специфична програма). 

Мирување на студентските обврски 

Член 16 

Мирување на студиите може да се дозволи само по исклучок, доколку потребата од мирување се јавува како резултат на подолготрајна спреченост за учество на студентот во наставниот процес предизвикано од здравствени причини, породилно отсуство или подолго одсуство од државата. 

Решение по барањето за мирување на студиите донесува деканот на факултетот врз основа на писмено барање на студентот и приложената документација со која го докажува постоењето на оправданата причина заради која е поднесено барањето за мирување.

При врачување на решението со кое е дозволено мирување, студентот се известува дека ќе ги сноси последиците од евентуалната генерациска промена на студиските програми во текот на мирувањето.

Вкупно времетраење на студирањето 

Член 17
Студирањето на редовен односн о вонреден студент може да трае најмногу за период кој изнесува двапати од времето кое е утврдено како потребен период за реализација на студиската програма.

Во времетраењето на студирањето од став 1 од овој член не се смета времето на мирување на студентските обврски.

Доколку студентот целосно не ја реализирал студиската програма во рокот определен во претхосниот став од овој член, може повторно да се запише на истата студиска програма.
Доклку студентот повторно се запишува на истата студиска програма, при запишувањето ќе се применуваат одредбите од член 25, став 2 и 3 од овој Правилник.

Престанок на статусот на студент

Член 18
На студентот му престанува статусот на студент на Универзитетот според усло​вите и постапка утврдени со закон, Статутот на Универзитетот и со овој Правилник. 

Статусот од став 1 на овој член престанува, ако студентот: 
· дипломира; 

· не ги заврши студиите во рокот утврден со закон и овој Правилник;

· се испише или е исклучен од Универзитетот; 

· не ги заврши студиите од првиот циклус, во рок кој е за два пати подолг од предвиденото траење на студиите;

· не ги заврши студиите од вториот циклус, во рок кој е два пати подолг од предвиденото траење на студиите.

Студент-гостин

Член 19
Студент-гостин може да биде редовен или вонреден студент од друг универзи​тет во земјата и странство кој запишува делови од студиска програма на Универзи​тетот, во согласност со посебниот договор со другиот универзитет за признавање на ЕКТС бодови. Статусот на студент гостин трае најдолго една академска година. Права​та и обврските на студентот-гостин, начинот на подмирување на трошоците за неговите студии, евентуалната можност за продолжување на студиите на Универзитетот и други прашања поврзани со статусот на студентот-гостин се уредуваат со договорот меѓу универзитетите. 

Следењето на наставата и положените испити на студентот-гостин се евиденти​раат во индекс. 

Организација и изведување на студиите
Член 20
Академските и стручните студии на Универзитетот се организираат и изведу​ваат како редовни односно вонредни студии. 

Вонредните студии се изведуваат на начин кој е прилагоден на можностите на студентите за настава, односно за предавања, вежби, семинари и консултации. 

Член 21

Организацијата и временското распоредување на предавањата, семинарите и вежбите се прилагодува на специфичноста на студиската програма на начин и постапка утврдени со овој Правилник. 

Член 22
Универзитетскиот календар за наредната академска година го донесува Ректор​ската управа, пред завршетокот на тековната академска година и го објавува преку своите гласила (огласна табла, интернет страница и сл.). 

Универзитетскиот календар ги содржи рамковните одредби за почетокот и кра​јот на наставната година, термините за одржување на наставата, испитите и држав​ните и универзитетските празници. 

Врз основа на универзитетскиот календар, Наставно-научниот совет на факулте​тот донесува календар за наредната академска година и веднаш го објавува преку своите гласи​ла. 

Напредување на студентот

Член 23
Студентите напредуваат во студиите преку полагање на испити за предвидени предмети/модули, исполнување на обврските предвидени со студиската програма, административна заверка на освоените ЕКТС кредити и запишување на наредна година, семестар или трисеместар. 

Следењето, водењето и административната поддршка на студентот во текот на неговото студирање го врши студентската служба на Универзитетот. 

Член 24
Начинот и постапката за полагање и оценување на испитите се уредува со посе​бен Правилник за полагање испити и оценување на испити. 

Член 25

Студентот стекнува право на запишување на повисока година на студии ако до рокот на запишувањето уредно ги извршил сите обврски од студиската програма и положил испити од предметите/модулите, со кои се стекнуваат најмалку 30 кредити од тековната студиска година.
Студентот кој се префрлува на друга студиска програма или се префрлува од друга високообразовна установа може да запише наредна година на студии и без освоени 30 кредити, одделно за секоја година на студии, доколку со збирот на стекнатите кредити исполнува услов за запишување во соодветната повисока година на студии.

Во случајот од став 2 од овој член студентот мора да ги положил суштинските испити за профилирање на кадарот, од претходната година на студии.
Кои предмети се суштински за профилирање на кадарот одлучува Наставно-научниот совет на соодветниот факултет.
Запишувањето на студентите во повисока година на студии се врши заклучно со завршување на септемвриската испитна сесија, освен ако Универзитетот организира вонредна октомвриска испитна сесија. 

Член 25-а

Доколку за запишување на прв или втор циклус студии конкурирал кандидат кој целосно реализирал студиска програма од прв или втор циклус на студии на ФОН Универзитетот или на друга високообразовна установа, при определувањето во која година на студии првпат ќе се запише, се применуваат одредбите од член 25, ставови 2 и 3 од овој Правилник.


Доколку кандидатот целосно реализирал двегодишна студиска програма, на високообразовна установа во земјата или странство, и се стекнал со соодветна диплома или друг документ за завршени двегодишни студии, може да се запише во трета година на студии, на иста или сродна студиска програма, без оглед на условите од член 25, ставови 1, 2 и 3 од овој Правилник.
Член 25-б


Доколку студентот кој запишал четврта година на втор циклус студии и се стекнал со право за упис во петта година на втор циклус студии, а уписот не го извршил во предвидениот рок, се смета дека се откажал од студирање во петта година на студии и за целосно реализирање на четврта година студии е должен да пријави, изработи и одбрани специјалистички труд.
Член 26
Студентот кој не освоил доволен број кредити за упис на наредна година, повторно ја запишува предходната студиска година. Со повторно запишување, студентот има право да следи настава по повторно запишаните предмети со следната генерација студенти. 

Во текот на тој семестар студентот има право да ги полага заостанатите испити од студиската година која повторно ја запишал, преку континуирано оценување, во вонредни испитни сесии доколку се организираат или во февруарската испитна сесија.

При повторување на студиската година, студентот може да запише и одредени предмети/ модули од повисока година на студии согласно со студиската програма.

Студентот може да ги запише само оние предмети за кои стекнал право според студиската програма и планот на студиите.

Студентот нема право да ги полага испитите по запишаните предмети од повисоката студиска година додека не стекне услов за упис во таа година на студии. 

Доколку заклучно со февруарската испитна сесија студентот го освои минимумот определени кредити за упис на повисоката година на студии,  ја запишува таа студиска година, со сите права и обврски како и веќе запишаните студенти.
Измена на студиска програма

Член 27
Во случај на промена на студиска програма, студентот кој ја повторувал годината или ги продолжува студиите по одреден прекин (мирување) во студирањето, ја запишува новата студиска програма и разликата во предметите/модулите помеѓу старата и новата студиска програма.

Заверка на година, семестар и трисеместар

Член 28
Бришан
Завршување на студиите од прв циклус на студии 

   Член 29

Студентот ги завршил студиите од прв циклус кога ќе ги положи сите испити, ќе ги исполни сите обврски предвидени со студиската програма и ќе изработи дипломска работа или ќе изработи и ус​пешно одбрани дипломски труд. 

Член 30

Студентот кој со завршувањето на студиите од првиот циклус се стекнува со 180 ЕКТС кредити изработува дипломска работа. 

Студентот може да пријави изработка на дипломска работа на почетокот на шестиот семестар, доколку ги положил сите испити од претходната студиска година на соодветната студи​ска програма. 

Условите за пријавување на дипломска работа ги определува Настав​но - научниот совет на факултетот на кој се реализира студиската програма. 

Член 31

Предметните дисциплини по кои може да се изработуваат дипломски работи ги определуваат Наставно-науч​ни​те совети на факулте​тите на почетокот на академската годи​на. 

Насловот и тезите на дипломската работа ги определува предметниот наставник од соодветната предметна дисциплина во договор со студентот.

Темата за дипломската работа се смета за усвоена само врз основа на одлуката на Наставно-научниот совет на факултетот. 

Формата и содржината на дипломската работа ги пропишува факултетот на кој се реализира студиската програма. 

Член 32

Оценувањето на дипломската работа се врши откако студентот ќе ги положи сите предвидени предмети/модули и ќе ги исполни условите и сите обврски од студиската програма, за што потврда издава службата за студентски прашања. 

Дипломската работа ја оценува комисија составена од два наставника на факулте​тот. 

Комисиите од став 2 од овој член, на почетокот на академската годи​на, ги опре​делува Наставно-науч​ни​от совет на соодветниот факултет. 

Комисијата од став 2 од овој член дава оценка од 5 до 10. 

Оценувањето на дипломската работа се врши на посебен образец кој го потпи​шу​ваат членовите на комисијата.

Пријавата за дипломската работа со насловот на темата, составот на членовите на комисијата, еден примерок од завршниот труд и оценката од завршниот труд се прило​жуваат во досието на студентот. 

По добиената позитивна оценка на дипломската работа, на студентот може, по негово барање, да му се овозможи и јавна презентација на дипломската работа. 

На студентот му се издава уверение за завршен прв циклус студии со стекнати 180 кредити и назив согласно акре​дитацијата на студиската програма.

Член 33

На студентот кој добил оценка 5 за дипломската работа, може да му се из​даде уверение за положени испити, со забелешка дека нема изработено дипломска работа. 

Студентот кој не пријавил дипломска работа во согласност со одредбите од овој Правилник, а ги положил сите испити предвидени со студиската програма, има право да пријави дипломска работа најдоцна во рок од 60 дена од денот на положувањето на последниот испит.

Рокот од предходниот став може да биде продолжен доколку постојат оправдани причини и студентот поднесе образложено барање за продолжување на рокот.

Доколку студентот се откаже од веќе пријавен и одобрен завршен труд, има право да пријави нов завршен труд по соодветна предметна дисциплина, кај истиот или друг предметен на​ставник.

Член 34

Студентот кој со завршувањето на студиите од првиот циклус се стекнува со 240 ЕКТС кредити изработува и брани дипломски труд. 

Студентот може да пријави дипломски труд на почетокот на осмиот семестар, но от​како ќе ги положи сите испити од претходната студиска година на соодветната сту​ди​ска програма. 

Условите за пријавување на дипломскиот труд ги определува Настав​но - научниот совет на факултетот на кој се реализира студиската програма. 

Член 35

Научните области од кои може да се изработува дипломски труд ги определуваат Наставно-науч​ни​те совети на факулте​тите на поче​токот на академската годи​на. 

Насловот и тезите на дипломскиот труд ги определува наставникот - ментор од соодветната научна област, во договор со студентот.  

Наставно - научниот совет на факултетот со одлука ја усвојува темата за дипломскиот труд и го потврдува изборот на ментор за изработка на трудот. 

Формата и содржината на дипломскиот труд ги пропишува факултетот на кој се реализира студиската програма. 

Член 36

Одбраната на дипломскиот труд се спроведува откако студентот ќе ги положи сите предвидени предмети/модули и ќе ги исполни условите и обврските од студиската програма.

Одбраната на дипломскиот труд се врши пред комисија од три члена од кои ед​ни​от е менторот, а другите два члена ги определува Наставно-научниот совет на факултетот на почетокот на академската година.

Менторот, во договор со студентот го определува денот на одбраната на ди​пломскиот труд.

Одбраната започнува со воведно излагање на менторот кој ги запознава присут​ните со темата на дипломскиот труд.

По излагањето на менторот, на кандидатот му се овозмо​жува во траење, по пра​вило, од 20 минути, да го изложи дипломскиот труд.

По излагањето на кандидатот, прашања поставуваат членовите на комисијата. Прашања во врска со дипломскиот труд можат да постават и останатите присутни.

Кандидатот е должен да одговори на сите прашања кои се во врска со темата на дипломскиот труд.

Комисијата од став 2 на овој член, по одбраната на дипломскиот труд, дава оценка од 5 до 10.

За успешно одбранетиот дипломски труд се пополнува посебен образец кој го потпишуваат членовите на комисијата.

Пријавата за дипломски труд со насловот на темата, составот на членовите на комисијата, еден примерок од дипломсиот труд и оценката од дипломскиот труд се при​ло​жуваат во досието на студентот. 

Член 37

По успешната одбрана на дипломскиот труд, на студентот му се издава увере​ние за завршен  прв циклус студии со стекнати 240 кредити и назив согласно акре​дита​цијата на студиската програма. 

  Член 38

На студентот кој не ја одбранил дипломскиот труд, може да му се из​даде уве​рение за положени испити, со забелешка дека нема одбрането дипломски труд. 

Студентот кој не пријавил дипломски труд во согласност со одредбите од овој Правилник, а ги положил сите испити предвидени со студиската програма, има право да пријави дипломски труд  во рок од 60 дена од денот на положувањето на послед​ниот испит.

Доколку студентот се откаже од веќе пријавен и одобрен дипломски труд, има право да поднесе писмено барање до службата за студентски прашања и да пријави нов дипломски труд во соодветна научна област, кај истиот или друг ментор.

Дипломскиот труд од претходниот став може да се брани по истекот на нај​малку три месеци од денот на усвојувањето. 

Завршување на студиите од втор циклус на студии 

Член 39

Студентот ги завршил студиите од втор циклус кога ќе ги положи сите испити, ќе ги исполни обврските предвидени со студиската програма и ќе изработи и успеш​но одбрани магистерски труд. Со завршувањето на студиите од втор циклус и освоени​те кредити од првиот циклус, студентот се стекнува со 300 ЕКТС кредити. 

Член 40

Студентот на втор циклус може да пријави тема за магистерски труд по запишувањето на десеттиот семестар. 
Магистерскиот труд е резултат на самостојна работа на студентот со кој се систематизираат постојните научни знаења и се придонесува за нивниот натамошен развој.


Магистерскиот труд од областа на уметноста може да биде изработен на начин кој е соодветен за подрачјето на уметноста во кое се подготвува трудот.

Член 41


Пријавата за изработување на магистерски труд се поднесува до Наставно - научниот совет на факултетот во рамките на кој се организираат студиите од втор циклус.

Насловот на темата на магистерскиот труд го предлага кандитатот во договор со менторот.


Пријавата содржи: наслов на темата, предмет на истражување, цели на истражу​вањето, образложение на работните хипотези и тези, образложение за научната, умет​ничката и стручната оправданост на темата, очекуван придонес и примена на резулта​тите од истражувањето, нацрт на содржината,  план за работа, научни методи кои ќе се применат и преглед на литературата.

Единиците во состав на Универзитетот може поблиску да ја определат формата и содржината на магистерскиот труд, согласно спецификите на студиската програма.

Кандидатот ја доставува пријавата и во електронска форма.

Член 42


Бришан
Член 43

Наставно-научниот совет ја прифаќа темата на магистерскиот труд и го определува менторот.

Од прифаќањето на темата на магистерскиот труд и определувањето на менторот започнуваат да течат роковите за изработка и одбра​на на магистерскиот труд.
Член 44

Магистерскиот труд се изработува според стандарди утврдени во Упатство за изработка на магистерски труд усвоено од Универзитетот.

Магистерскиот труд се пишува на македонски јазик. 

Магистерскиот труд може да се изработува и да се брани и на друг јазик,  до​колку студиската програма е акредитирана како таква.

Во случаите од предходниот став, кандидатот има обврска да обезбеди превод од магистерскиот труд на македонски јазик. 

Член 45

Магистерскиот труд се предава во Архивата на Универзитетот во три еднообразни спирално укоричени примероци. 

Доколку трудот биде изменет по барање на комисијата за оценка, кандидатот е должен да достави три нови спирално укоричени примероци.

Пред одбраната на магистерскиот труд, студентот предава пет истоветни приме​роци укоричени со тврд повез од последната верзија на трудот, како и еден примерок во електронска форма.

Еден од укоричените примероци од магистерскиот труд се става на јавен увид во библиотеката на Универзитетот. 

Член 46

На барање на студентот, Наставно – научниот совет може да му назначи екстерен ментор од друга високообразовна институција од земјата или од странство.
Екстерниот ментор треба да ги исполнува условите за ментор утврдени во овој правилник.
Кога на студентот му е назначен екстерен ментор, тој избира коментор од редот на наставниците на Факултетот. Коменторот има исти права и обврски како и менторот на кандидатот.
Во случајот од став 1 на овој член, трошоците за екстерниот ментор ги сноси кандидатот по чие барање е назначен екстерен ментор.

Член 47


На образложено барање на кандитатот или на менторот, Наставно - научниот совет  на факултетот на кој се организираат студиите може да донесе одлука за промена на менторот.


Во случај кога промената на менторот е одобрена, а темата на магистерскиот труд е прифатена или е во поодмината фаза, студентот го губи правото на одбрана на прифатената тема, освен во случаите кога има согласност од менторот.

Член 48


Периодот на подготовка на магистерскиот труд под менторство трае најмалку четири месеци (т.н.р. менторска фаза).


По завршување на менторската фаза, менторот поднесува извештај во форма на образложен предлог до Наставно – научниот совет на факултетот заради формирање на комисија за оценка на магистерскиот труд.


Комисијата се состои од 3 наставници, од кои најмалку два треба да се од соодветната научна област. Првиот член е претседател на комисијата.


Комисијата е должна да поднесе извештај до Наставно – научниот совет најдоцна во рок од три месеци од примањето на магистерскиот труд.

Член 49


Извештајот на комисијата за оценка на магистерскиот труд треба да содржи:

· назив на факултетот, одлуката со која е формирана комисијата, името и презимето на кандидатот, називот и темата на магистерскиот труд;

· предметот на истражување, релевантни податоци за подрачјето кое се истражува, методите кои се применувани во текот на истражувањето, како и резултатите од истражувањето;

· заклучок со предлог до Наставно – научниот совет заснован на стручниот и научниот придонес на кандидатот, нивната примена и ограничувања, како и можните понатамошни истражувања.

Член 50
На седницата на која се разгледува извештајот на комисијата за оценка, На​ставно – научниот совет може да побара доработка на магистерскиот труд. 

Рокот за доработка на магистерскиот труд го утврдува комисијата за оценка.

Рокот од предходниот став не може да биде пократок од еден месец, ниту подолг од три месеци.

По изврше​ната доработка на магистерскиот труд, комисијата повторно изготвува извештај за оценка на трудот.

Член 51

По однос на извештајот на комисијата за оценка, Наставно – научниот совет на факултетот донесува одлука врз основа на предлогот на комисијата.

Доколку извештајот на комисијата не биде прифатен, кандидатот има право да пријави нова тема за работа на магистерски труд. 

Член 52

На седницата на која е усвоен извештајот на комисијата за оценка, Наставно – научниот совет, со одлука формира комисија за одбрана на магистерскиот труд.

Комисијата за одбрана се состои од три наставници од кои најмалку два се од соод​ветната научна област.  

Член 53

Терминот за одбрана на магистерскиот труд го утврдуваат меѓусебно кандидатот, менторот и членовите на комисијата, видејќи сметка за рокот од став 3 на овој член.


Откако е утврден терминот за одбрана, кандидатот има обврска во Архивата на Универзитетот да пополни образец за датумот и часот кога ќе се организира одбраната.


Одбраната може да се организира доколку од предавањето на образецот од предходниот став на овој член се поминати најмалку седум дена и доколку стручните служби потврдат дека документацијата од студентското досие е комплетирана и студентот ги исполнил во целост финансиските обврски кон Универзитетот.

Член 54
Одбраната на магистерскиот труд е јавна.

Терминот на одбрана, името и презимето на кандидатот, како и насловот на магистерскиот труд, се објавуваат на огласната табла на Универзитетот најдоцна 7 дена пред одбраната.

Член 55

Одбраната започнува со воведно излагање на претседателот на комисијата за одбрана во кое ги изнесува биографските податоци за кандидатот, ги запознава присутните со темата на магистерскиот труд, како и со заклучокот од извештајот на комисијата за оценка.

По излагањето на претседателот на комисијата, на кандидатот му се овозмо​жува во траење, по правило, од 30 минути, да го изложи магистерскиот труд со главни​те резултати од истражувањето.

По излагањето на кандидатот, прашања поставуваат членовите на комисијата. Прашања во врска со магистерскиот труд можат да постават и останатите присутни.

Кандидатот е должен да одговори на сите прашања кои се во врска со темата на магистерскиот труд.

Член 56

По завршувањето на одбраната на магистерскиот труд, комисијата за одбрана јавно ја соопштува оценката на одбраната на трудот.

Оценувањето се врши со две описни оценки: ,,го одбрани магистерскиот труд,, и ,,не го одбрани магистерскиот труд,,.

За текот на одбраната се води записник во кој се внесува оценката од став 2 на овој член.

Записникот го потпишуваат членовите на Комисијата.

Пријавата за магистарскиот труд со насловот на темата, составот на членовите на комисиите, рецензијата, еден примерок од магистерскиот труд и оценката од магистерскиот труд се при​ло​жуваат во досието на студентот. 

Член 57

По успешната одбрана, на студентот му се издава уверение за завршен  втор циклус студии со стекнати 300 кредити и назив согласно акре​дитацијата на студиската програма.. 

Член 58

На студентот кој не го одбранил магистерскиот труд, може да му се из​даде уве​рение за положени испити, со забелешка дека нема одбрането магистерски труд. 

Доколку студентот се откаже од веќе пријавениот и одобрен магистерски труд, има право да поднесе писмено барање до Архивата на универзитетот и да пријави нов магистерски труд  во соодветна научна област, кај истиот или друг ментор.

Во случај од предходниот став на овој член, се применуваат соодветните одредби од овој правилник како и во случај на прво пријавување на магистерски труд.

Член 59

Студентите кои на втор циклус на студии се запишале со освоени 180 кредити, т.е. кои студираат според моделот 3+2 години на студии, имаат можност со изработка на специјалистички труд по завршувањето на четвртата студиска година да се стекнат со диплома со освоени 60 ЕКТС кредити од втор циклус на едногодишни студии (т.н.р. меѓудиплома), односно со вкупно стекнати 240 ЕКТС кредити заедно со кредитите од првиот циклус на студии.

Специјалистичкиот труд од став 1 од овој член се пријавува, изработува и брани во постапка и на начин согласно членовите 34, 35 и 36 од овој Правилник. 

Диплома и додаток на диплома 

Член 60

Студентот кој ќе ги изврши сите обврски според студиската програма за доби​вање високо образование во прв или во втор циклус на студии, врз основа на евиденцијата што се води за него Универзитетот му издава диплома. 

Со дипломата се потврдува дека студентот завршил студиска програма од прв или од втор циклус на студии и се стекнува со соодветен стручен или научен назив. 

Составен дел на дипломата е додатокот на дипломата. 

Дипломата и додатокот на диплома на Универзитетот ги потпишува ректорот и деканот на факултетот на кој се реализира студиската програма и се оверува со сув печат на Универзитетот. 

Дипломата е јавна исправа.

Период на завршување на студии

Член 61


Доколку по запишувањето на студиите се промени студиската програма, студентите имаат право да го завршат полагањето на испитите според програмата која важела во времето на запишување на студиите, во рокот предвиден за реализација на студиската програма, продолжен за две години.
Студентите кои во рокот на предходниот став нема да ги положат предвидените испити во студиската прогама, имаат право да запишат нова студиска програма и да го продолжат студирањето по таа студиска програма. 

Изработката и одбраната на дипломската работа, на дипломскиот труд, на специјалистичкиот труд и на магистерскиот труд, може да биде и надвор од временската рамка утврдена во став 1 на овој член. 

Студентот е должен во рок од една година од денот на прифаќањето на насловот на магистерскиот труд и менторот да го одбрани магистерскиот труд.

Доколку студентот не го одбрани магистерскиот труд во рок од една година, одбраната на трудот може да се продолжи за уште една година, со уплата на соодветна казна.

Доколку студентот не го одбрани магистерскиот труд и во продолжениот рок, постапката започнува од почеток, со пријава за изработка на магистерски труд.

Со посебна одлука на Управниот одбор на ФОН Универзитетот се регулираат финансиските трошоци на студентот при запишување на нова студиска програма согласно правото утврдено во став 2 на оваа одлука.

Други јавни исправи

Член 62

Студентот кој ќе ги изврши сите обврски според студиската програма за усовр​шување или само дел од студиска програма за стекнување на образование, му се издава уверение за завршениот дел од студиската програма кое содржи податоци за нивото, природата и содржината на студиите, како и постигнатите резултати. 

Други јавни исправи се уверение, индекс и студентска легитимација.

Јавните исправи од овој член ги издава Универзитетот во материјална форма. Истовремено, податоците од јавните исправи се водат и во електронска форма.

Промоција

Член 63

Промоцијата претставува свечено врачување на дипломите за завршени студии. 

Дипломите од првиот и вториот циклус на универзитетски студии ги врачува деканот.

Преодни и завршни одредби 

Член 64

Овој Правилник стапува на сила со денот на објавувањето во Билтенот на Универзитетот, а ќе се применува сметано од академската 2011/2012 година.

Одредбите кои се однесуваат на пријавувањето и одбраната на магистерски труд ќе се применуваат сметано од 01.01.2012 година.

Постапките за пријавување и одбрана на магистерски турдови започнати заклучно со 31.12.2011 ќе се завршат според Правилникот за магистерски студии (според ЕКТС систем).

Одредбите од членовите 30, 31, 32, 33, 34, 35, 36, 37 и 38 на овој Правилник, ќе се применуваат сметано од академската 2012/2013 година.
Член 65

Одредбите од член 61, ставови 4, 5, 6 и 7 не се однесуваат на студентите кои запишале втор циклус студии заклучно со почетокот на академската 2014/2015 година.
Член 66

На студентите кои ја започнале постапката за изработка и одбрана на магистерски труд, а не го одбраниле пред стапувањето на сила на Правилникот за изменување и дополнување на Правилникот за условите, критериумите и правилата за запишување и студирање на прв и втор циклус универзитетски студии, рокот за одбтана на магистерскиот труд започнува да им тече од денот на стапувањето на сила на тој Правилник.

Член 67


Овој Правилник стапува на сила со денот на објавувањето во билтен.
